Почитувани,
Најнапред би сакал да ви посакам успешна работа, не како куртоазен гест, туку како израз на моето уверување дека ова собрание треба да биде почеток на еден од оние пресвртни моменти на Хелсиншкиот комитет за човекови права кој,  од своето оснивачко собрание во далечната 1994 година до денес,  минувал низ различни фази, но во сите успевал да одговори на предизвиците што ги носи неговото име и функција. Споменувам пресвртни моменти, бидејќи Комитетот по многу линии се наоѓа пред искушенија од кои може да зависи и неговиот опстанок.

Потоа би сакал да им го честитам изборот на новите членови на Комитетот, повторно не од куртоазија. Овде одамна не некоја голема чест да бидеш дел од цивилниот сектор макар и во така угледна невладина како Хелсиншкиот комитет. Вашиот избор за членови на Комитетот, покрај фактот дека е прв ваков групен прием од 1994 па наваму и воопшто прво освежување на членството  од  2006 година, за иднината на Комитетот е значаен поради тоа што дефинитивно е поразен тивкиот отпор против внесување нови луѓе што постоеше кај мнозинсвото од нас старите членови.
Би сакал на кратко да се осврнам на неколку моменти кои ги сметам за важни за нашите активности од почетокот на 2007-та до денес, период кој условно можеме да го наречеме наш четиригодишен мандат.

Почетокот беше жесток.

 По обидот на еден член на Бордот да дисцилинира со бркање од Бордот  членка заради ставовите изнесени во нејзините колумни,  најнапред  оставки дојдоа од страна на навредните со оваа постапка и како благодарност за таквата солидарност и на прозваната членка на Бордот. По одбивањето на мнозинството преостанати членови да се солидаризираат со предлогот за санкционирање,  оставки поднесоа и иницијаторот и тогашната претседателка која го поддржуваше неговиот предлог. Така Комитетот го напушти речи си половина од неговото членство. Веројатно имавме среќа што со овие настани не станавме сапунска опера по медиумите.
Финансиската ревизија на работењето на Комитетот, направена од угледна меѓународна ревизиска фирма, рака на срце незграпно срочена, буквално на неколку месеци ни ја замрзна соработката, но и финансирањето на клучните проекти од сестринските комитети од Шведска и Норвешка . Од оваа дистанца самиот се чудам како тоа не се одрази крајно негативно на нашето работење.
Во тоа време од сите страни ни стигаа најавите за излезни стратегии на странските донатори, од чие финансирање на наши проекти Комитетот живееше и живее.  Во контактите со потенцијалните донатори наидувавме на затворени врати најчесто со аргументација која не беше ласкава за нашата репутација. Згора на се, поради оценката на претходното раководство дека Комитетот не поседува внатрешни потенцијали,  најатрактивните проекти, по обем и финансии , се реализираа со недефинираниот по статус Центар за човекови права и разрешување конфликти, при што Комитетот ја имаше улогата на  чадор организација која го покрива административниот дел од проектите, дури изнајмува жиро сметка...
На внатрешен план, односите во Бордот и местото и улогата на стафот, едноставно ја превртивме за 180 степени хиерархиската пирамида на чиј врв бешепретседателот (дури и во улога на портпарол на Комитетот, единствен кој можеше да дава изјави во јавноста за нашите активности), создаваме простор стафот од преплашени наемни работници да добие простор во склад со своите потецијали и натаму инвестирајќи во нивното усовршување.
Паралено со разрешувањето на недоразбирањата, средувањето на нашата внатрешна норматива ја одржувавме бесплатната правна помош, застапувањето на наши адвокати на судовите го осмисливме и разјаснивме „барањето правда“ во Стразбур, редовно ги издаваме месечните извештаи, поинтензивно започнавме со објавување анализи, влегувавме во факт фајндинг мисии.. Превзедовме чекори за подобрување на јавноста во нашето работење. Неколку наши тркалезни маси обелоденија некои суштински обиди за повреда на човековите права и особено приватноста. Нашите извештаи од таканаречените затворени институции станаа наша драгоцена постојана активност. Нашиот ангажман во мониторирањето на тортурата ни овозможи неколку години со ред  дел од тие активности да биде покриен со поддршка од специјализираната агенција на ООН. Две години по ред објавуваме релевантни годишни извештаи...
И за среќа дојдоа и нови донатори со кои и ден денес соработуваме и кои ни овозможија од крајот  на 2008 сите проекти да бидат исклучиво на Комитетот. 
Од самиот почеток започнавме активности за утврдување на нашата стратегија  која наједноставно можеме да ја објасниме со формирање мали експертски тимови по области кои автономно и паралелно ќе работат во областите кои ги покриваат и, во координација со Бордот, да  бидат вклучени во заеднички активности (како општиот мониторинг). Сакавме експертско следење на областите и вклучување на 15-25 нови луѓе во исто време.
Повеќе податоци за движењето на проектите и стратегијата можете да добието од материјалите кои ви беа доставени, кои од денес се и на нашата интернет страница.

Интезивирањето и би рекол поширокиот наш ангажман беше забележан од и од јавноста (видливо и со нашето зголемено присуство во медимуите), но и мисиите на меѓународните организации, чии овдешни претставници или делегации во посета на Македонија редовно се среќаваа и консултираа со нас (високите комесаријати за човекови права на ООН и Советот  на Европа, комитетот за превенција на тортурата на СЕ, користењето на наши случаи во извештаите за состојбата на човековите права на меѓународни организации и странски влади...) 
На крајот успеавме да добиеме признание и од домашната политика. Постојната акетна комисија за човекови права на Собранието ги  разгледуваше  нашите месечни извештаи и тоа траеше се додека мнозинството во парламентарната комисија реши да го стопира тоа иако претходно гласаше разгледувањето да влезе во годишната програма на комисијата.
Посебно задоволство е што успеавме Младинската група од речи си „мртов“ список на хартија за евентуални патувања во регионот,  да го претвориме во растечки механизам кој е активен во текот на целата година и еве најпосле влегува и во нашиот Статут, чии измени треба да ги разгледате и усвоите.
Иако изгледа дека направиме доста, за жал уште повеќе не успеавме да направиме. 
Бидејќи овде изразувам лични ставови, би рекол дека не успеавме со реализацијата на стратегијата. Но не поради непокривање на одделни области. Тука бевме успешни и без експертските совети, со крајна внатрешна мобилизација и помош од надвор. Не успеавме Комитетот да го освежиме со свежа крв и постојан ангажман на нови луѓе . Не само како бројка, бидејќи проблемот на нашиот невладин сектор е во тоа што има повеќе НВО, одошто нивни членови во сите заедно. И притоа необезбедувањето на сите стретства за планираните активности е само еден дел од медалот. Другиот е наша вина, она што го нареков тивок отпор кон отварање на вратите за нови луѓе кај нас самите. И тука гледам лична одговорност, што не успеав да создадам клима тој ирационален отпор да исчезне за многу пократко време.
Во 2007-та во Хелсинки, по 25 години постоење,  од банални причини престана да постои Меѓународната хелсиншка федерација. Концептот на хелсиншки комитети, базиран на Завршниот акт на КЕБС од 1975 година, кој одигра огромна улога во поранешните социјалистички земји од најтврд тип во разбивање на авторитарните политички системи, така доби сериозен удар.
 Дел од нејзините членки  (како Хјуман Рајт Воч) во САД веќе беа „големи како држави“ – моќни и дома и надвор, со огромни буџети воглавно од поединци, приватни лица донирани  средства, други (како скандинавските комитети) се определија за лагодната функција на редистрибутери на поддршката на нивните влади за цивилниот сектор. Концептот не се надградуваше и остана на суво. Ние за жал и покрај се што постигнавме останавме во групата на оние кои сами не можат да опстојат.
Лично од секогаш сум тврдел дека ХК за човекови права на РМ е буквално тоа – комитет за заштита на човекови права во Република Македонија. Дека колку и да се разликуваме по  добро од нашите состојби во доменот на човековите права (од правосудството, полицијата и затворите, односот кон различните малцинства...), колку и да сме критични, проактивни и ефикасни во поттикнување реакции во јавнсота, со сензибилитет да почувствуваме и откриеме секакво непочитување на домашните закони и меѓународните документи...  дека на крајот сепак и ние го носиме белегот на (не)квалитет на средината во која делуваме. И тука констатацијата дека сме подобри од многу други, дека им одолеавме на политичките влијанија не е големо оправдување за нас самите.
Од друга страна, во поглед на нашето финансирање не се помрднавме од начинот на кој години со ред опстојуваме – исклучиво од проекти  финансирани од надвор. Иако не зависеше само од нас, сепак можеби можевме повеќе во изнаоѓањето други извори на средства за нашите активности како што е спонзорство од внатре (колку и да влијае ограничувачки стравот од политички импликации кај потенцијалните поддржувачи).
Сепак,  и за жал на мнозинството наши сограѓани, состојбата на човековите права во Република Македонија е изложена на бројни, нови и би рекол посериозни предизвици. Не е само непочитувањето на меѓународните документи кои државата ги ратификувала и или на чие почитување се обврзала со членство во меѓународни организации. Се поголем  проблем стануваат нашите реформи на правосудството, нашите нови закони кои лесно овозможуваат не само задржување на стари концепти, туку и нивно јакнење (МВР),  концентрираат моќ во одделни државни институции, наместо да разрешуваат неповолни состојби ги влошуваат (законскиот основ за спречување на дискриминацијата)... Неповолен развој кој бара наш дополнителен ангажман.

Затоа на крајот дозволете ми неколку, се надевам ,корисни совети:

Собранието бара максимален активен однос на сите членови, бидејќи тие не се разликуваат по тоа дали се стари или нови. На Собранието усвојувате нов Статут, избирате нов  Борд/Управен одбор, кој пак избира нов претседател од своите редови. При изборот на Бордот  имајте на ум дека треба да има контнитет во работата кој најлесно се обезбедува со вклучување на членови на постојните.  Договорете се за сооднос во Бордот кој ќе обезбеди континуитет, но и силна свежа крв. Определете се за број на членови кој ќе обезбеди ефикасен Борд.

Да го обврземе новиот Борд веднаш со конкерни задолженија:
- да ја преиспита реализацијата на  стратегијата и активностите од 2007 до денес, да го оцени влијанието што би требало да го имаат активностите на Комитетот  спрема  политичкиот амбиент во државата, реформите во правосудството, јакнењето на полицијата и тајните служби, состојбите во затворените институции, атаката на приватноста, катастофалните последици на новодонесениот закон за заштита од дикриминација, положбата на малцински и маргинализирани групи (како етнички, Ромите на пример, така и хомосексуалната/лезбејската заедница), состојбите со верските слободи, трговијата со луѓе, особено малолетници и за претстојното редовно собрание на Комитетот во ноември 2010 предложи на разгледување и усвојување нова стратегија на Комитетот, 
- да се потруди да изнајде други, нови, но и алтернативни, домашни извори за финансирање на активностите на Комитетот, и

- да го задолжиме Бордот постојано да размислува за нови членови кои можат да бидат незаменлива поддршка за новите активности во домени кои се крајно запоставени во државава (децата на пример и целиот систем за социјална грижа кој постои , а не делува во држава која според Уставот е и социјална).

Се надевам дека не претерав. И уште еднаш:  Успех во работата!

Исо Руси

30.9.2010
